
Pengurusan hutan stabil, konsisten dorong
kejayaan KTSP lebih tiga dekad di SLFR

PERKONGSIAN: Henry menjadi tetamu undangan untuk menyampaikan ucaptama sempena 'International
Conference on Tropical Forestry 2026 hari ini.

KOTA KINABALU: Dasar perhutanan yang stabil dan konsisten antara asas utama yang mendorong kejayaan
KTS Plantation (KTSP) dalam melaksanakan segala usaha pemulihan dan pengurusan Hutan Simpan Segaliud
Lokan (SLFR) di Sandakan sejak lebih tiga dekad lalu.

Pengarah Urusan Kumpulan Syarikat KTS, Dato Dr. Henry Lau Lee Kong berkata, ketika KTSP diamanahkan
untuk menerajui Unit Pengurusan Hutan (FMU) 19B pada 1993, kawasan SLFR bukan lagi sebuah hutan
belantara yang masih terpelihara, sebaliknya kawasan hutan berkenaan mengalami sekurang-kurangnya empat
pusingan pembalakan sejak 1950-an.

Sehubungan itu katanya, keadaan itu menyebabkan ekosistem di kawasan hutan berkenaan mengalami tahap
kemerosotan dan proses pemecahan hutan secara meluas.

Menurutnya, pada waktu itu, cadangan konvensional adalah membahagikan kawasan SLFR, dengan 65 peratus
kawasan yang paling teruk terjejas ditukar kepada ladang tanaman hutan industri, manakala pengurusan hutan
asli hanya dihadkan kepada tompok-tompok kecil hutan yang masih kukuh.

"Bagaimanapun, KTSP memilih pendekatan berbeza dengan mengurus keseluruhan SLFR di bawah model
Pengurusan Hutan Asli secara bersepadu berlandaskan prinsip Pengurusan Hutan Mampan (SFM).

"Pendekatan ini membolehkan SLFR memperoleh pengiktirafan serta pujian sebagai contoh tadbir urus hutan
asli yang cemerlang,” katanya ketika menyampaikan ucaptama sempena 'International Conference on Tropical
Forestry 2026 anjuran Universiti Malaysia Sabah (UMS) di sini hari ini.

peserta persidangan pada majlis itu.

Henry berkata, SFM sememangnya melibatkan satu pertukaran atau ‘trade-off kerana ia berdasarkan
pendekatan bekerja bersama alam semula jadi, berbanding dengan tindakan pembalakan tebang habis.

Menurutnya, ini bermakna syarikat perlu melepaskan peluang memperoleh hasil balak dan pendapatan lebih
tinggi dalam jangka pendek.

“Sebagai pertukaran dalam jangka panjang, kita memperoleh sebuah hutan asli yang indah, terus produktif dari
segi ekonomi serta mesra alam sekitar.

"Kejayaan model SLFR menunjukkan pengurusan hutan mampan memerlukan persekitaran dasar yang
berterusan dan konsisten bagi membolehkan pelaburan serta usaha pemulihan dilaksanakan dalam tempoh

panjang.

"Justeru, Pelan Pengurusan Hutan pertama SLFR dirangka pada 1998, diikuti pensijilan PEFC pada 2009,
manakala kini kawasan berkenaan sedang melaksanakan pusingan penuaian kedua bagi tempoh 20 tahun.

"Setiap pencapaian ini dibina berdasarkan pencapaian sebelumnya. Tiada satu pun daripada usaha ini akan
dapat dilaksanakan sekiranya landskap dasar berubah secara mendadak," jelasnya.

Beliau turut menegaskan konsistensi bukan sekadar satu nilai birokrasi, tetapi merupakan ‘oksigen’ yang
membolehkan pelaburan jangka panjang dalam pemulihan hutan terus berkembang.

Dalam pada itu, Henry berkata, asas kedua keutamaan KTSP adalah visi yang jelas melalui tempoh pengurusan
jangka panjang yang menjadi satu lagi faktor penting bagi membolehkan syarikat membuat pelaburan serta
melaksanakan komitmen pemulihan hutan secara berterusan.

"Saya ingin menekankan kejayaan yang kita raikan hari ini hanya dapat dicapai melalui keputusan dasar yang
amat bernas oleh Kerajaan Negeri Sabah untuk memperjuangkan tempoh pengurusan jangka panjang.

"Ini bukan sekadar urusan pentadbiran kecil, tetapi ia adalah satu tindakan yang berpandangan jauh. Perkara ini
mungkin kedengaran mudah secara teori, tetapi pelaksanaannya tidak semudah yang disangka.

"Setiap inci tanah yang produktif berdepan persaingan daripada pelbagai bentuk penggunaan tanah lain, sama
ada untuk pengeluaran makanan, aktiviti komersial lain, atau sekadar untuk memiliki tanah bagi tujuan
pergerakan atau pemburuan, termasuk aktiviti perindustrian mahupun aktiviti sampingan,” jelasnya.

Beliau berkata, KTSP diberikan tempoh pengurusan selama 96 tahun, sekali gus menyediakan tempoh
mencukupi untuk melaksanakan tanggungjawab pemulihan hutan.

Pada masa sama katanya, langkah itu mewujudkan insentif kewangan bagi memastikan usaha berkenaan dapat
diteruskan.

Menurutnya, pemulihan hutan dipterokarpa tanah pamah yang telah terdegradasi merupakan usaha antara
generasi dan tidak mungkin dicapai melalui perancangan perniagaan jangka pendek.

“Hasil yang dicapai membuktikan kebijaksanaan visi berkenaan dan hari ini, di pertengahan pusingan kedua,
hasil kayu balak telah meningkat sekurang-kurangnya enam peratus, hasil daripada aktiviti penuaian yang
dilaksanakan secara ketat di bawah kadar pertambahan isipadu tahunan,” katanya.

Henry berkata, Jabatan Perhutanan Sabah turut memainkan peranan penting kerana dasar yang baik hanya
akan berkesan sekiranya dilaksanakan dan dikuatkuasakan oleh kepimpinan yang komited serta berprinsip.

Sehubungan itu, beliau merakamkan penghargaan kepada Jabatan Perhutanan Sabah atas kerjasama berterusan
dalam membantu pengurusan SLFR, termasuk penyediaan Pelan Pengurusan Hutan pertama, pensijilan ISO
14001 pada 2005 dan pensijilan PEFC pada 2009.

Katanya, komitmen jabatan berkenaan terhadap standard tadbir urus hutan, ketelitian teknikal dan kesediaan
bekerjasama menjadi faktor penting dalam memastikan aspirasi pengurusan hutan mampan dapat
diterjemahkan kepada pencapaian sebenar.

Menurutnya, peranan yang dimainkan oleh Jabatan Perhutanan Sabah sebagai institusi pentadbiran dan
pengurusan hutan di negeri ini menjadikan model yang dilaksanakan wajar dikongsi di pentas antarabangsa.

& oleh Siti Aisyah Narudin
Kategory Sabah



